
Arjunakritam Shiva Stotram

అర్జునకృతం  శివస్తోత్రమ్

అర్జున  ఉవాచ ।
నమస్తే దేవదేవాయ నమః కైలాసవాసినే  ।
సదాశివ నమస్తుభ్యం పఞ్చవక్త్రాయ  తే నమః ॥ ౩౪॥
కపర్దినే  నమస్తుభ్యం త్రినేత్రాయ   నమోఽస్తు తే ।
మనః ప్రసన్నరూపాయ  సహస్రవదనాయ  చ ॥ ౩౫॥
నీలకణ్ఠ నమస్తేఽస్తు సద్యోజాతాయ వై నమః ।
వృషధ్వజ నమస్తేఽస్తు వామాఙ్గగిరిజాయ  చ ॥ ౩౬॥
దశదోష నమస్తుభ్యన్నమస్తే పరమాత్మనే ।
డమరుకపాలహస్తాయ నమస్తే ముణ్డమాలినే  ॥ ౩౭॥
శుద్ధస్ఫటికసఙ్కాశ  శుద్ధకర్పూరవర్ష్మణే   ।
పినాకపాణయే తుభ్యం త్రిశూలవరధారిణే  ॥ ౩౮॥
వ్యాఘ్రచర్మోత్తరీయాయ  గజామ్బరవిధారిణే ।
నాగాఙ్గాయ  నమస్తుభ్యం గఙ్గాధర  నమోఽస్తు తే ॥ ౩౯॥
సుపాదాయ నమస్తేఽస్తు ఆరక్తచరణాయ చ ।
నన్ద్యాదిగణసేవ్యాయ  గణేశాయ చ తే నమః ॥ ౪౦॥
నమో గణేశరూపాయ కార్తికేయానుగాయ చ ।
భక్తిదాయ చ భక్తానాం ముక్తిదాయ నమో నమః ॥ ౪౧॥
అగుణాయ నమస్తేఽస్తు సగుణాయ నమో నమః ।
అరూపాయ సరూపాయ సకలాయాకలాయ చ ॥ ౪౨॥
నమః కిరాతరూపాయ మదనుగ్రహకారిణే  ।
యుద్ధప్రియాయ   వీరాణాం నానాలీలానుకారిణే ॥ ౪౩॥
యత్కిఞ్చిద్దృశ్యతే  రూపం తత్తేజస్తావకం స్మృతమ్ ।
చిద్రూపస్త్వం  త్రిలోకేషు  రమసేఽన్వయభేదతః ॥ ౪౪॥

అర్జునకృతం  శివస్తోత్రమ్

గుణానాం తే న సఙ్ఖ్యాస్తి   యథా భూరజసామిహ ।
ఆకాశే తారకాణాం హి కణానాం వృష్ట్యపామపి  ॥ ౪౫॥
న తే గుణాస్తు సఙ్ఖ్యాతుం  వేదా వై సమ్భవన్తి హి ।
మన్దబుద్ధిరహం   నాథ వర్ణయామి  కథం పునః ॥ ౪౬॥
సోఽసియోఽసి నమస్తేఽస్తు కృపాం కర్తుమిహార్హసి  ।
దాసోఽహం తే మహేశాన స్వామీ త్వం మే మహేశ్వర ॥ ౪౭॥
ఇతి శివపురాణే శతరుద్రసంహితాయాం  ఏకచత్వారింశా- ధ్యయాన్తర్గతం

అర్జునకృతం  శివస్తోత్రం  సమాప్తమ్ ।
శివపురాణ । శతరుద్రసంహితా  । అధ్యాయ ౪౧/౩౪-౪౭॥

